
Menuju Era Digital: Mengapa e-Invois Penting untuk
PMKS?

Dalam persekitaran perniagaan yang semakin kompleks,
perusahaan mikro, kecil dan sederhana (PMKS) berdepan
dengan persaingan sengit, jangkaan pelanggan yang tinggi serta
keperluan pematuhan yang semakin ketat. Untuk kekal berdaya
saing dan berdaya tahan, semakin banyak perniagaan beralih
kepada penggunaan teknologi digital bagi memudahkan operasi

dan memperkukuh tadbir urus.

Di Malaysia, antara pemacu utama gelombang transformasi ini
ialah pelaksanaan sistem e-Invois yang diperkenalkan oleh
Lembaga Hasil Dalam Negeri Malaysia (HASIL). Lebih daripada
sekadar keperluan pematuhan, e-Invois membuka ruang kepada
PMKS untuk meningkatkan kecekapan, mengoptimumkan

pengurusan kewangan dan memperkukuh reputasi perniagaan.

Apa Itu e-Invois?

e-Invois ialah representasi digital bagi transaksi antara pembekal
dan pembeli. la menggantikan dokumen bercetak atau elektronik
seperti invois, nota kredit dan nota debit. Pemilik perniagaan tidak

lagi perlu mencetak, mengurus atau menyimpan fail secara

manual kerana invois boleh dijana secara sistematik dan dihantar

terus kepada HASIL secara hampir masa nyata.

Dengan e-Invois, rekod transaksi dan proses pelaporan cukai
menjadi lebih lancar, mengurangkan kebergantungan kepada
dokumen fizikal dan meminimumkan kesilapan manusia. Di
samping itu, ia meningkatkan ketelusan dan menyokong
kecekapan operasi secara menyeluruh. e-Invois juga memastikan
syarikat selaras dengan perkembangan terkini dalam keperluan

pematuhan cukai negara.

Manfaat e-Invois jauh melangkaui aspek pematuhan, ia turut
menyokong pertumbuhan dan memperkukuh daya saing

perniagaan dalam jangka panjang.

Manfaat e-Invois untuk PMKS

PMKS sering berdepan cabaran seperti kekurangan tenaga kerja,
kekangan bajet, dan keperluan untuk melaksanakan pelbagai
tugasan serentak. e-lnvois membantu mengurangkan beban
tersebut dengan menyederhanakan proses dan memastikan
ketepatan rekod kewangan. Antara kelebihan utama e-Invois

termasuk:



. Pengurusan Kewangan Lebih Cekap

e-Invois merekod setiap transaksi dengan tepat dan selamat.
Melalui analisis kewangan masa nyata, syarikat dapat
mengurus aliran tunai dengan lebih berkesan, membuat
keputusan lebih cepat serta memahami trend dan prestasi

perniagaan secara menyeluruh.

. Pemfailan Cukai Lebih Mudah

Integrasi sistem menjadikan proses cukai lebih ringkas dan
efisien, mengurangkan beban pentadbiran dan risiko
kesilapan semasa pemfailan.

. Kurangkan Risiko Kesilapan

Mengelakkan isu seperti data berganda atau maklumat tidak
lengkap yang boleh menjejaskan pematuhan cukai.

. Permudahkan Proses Perniagaan

Proses pengeluaran invois menjadi lebih pantas dan telus,
meningkatkan kecekapan operasi serta keyakinan dalam urus
niaga.

. Meningkatkan Tahap Pematuhan

e-Invois memastikan rekod transaksi lebih tepat dan telus,
menyokong pematuhan cukai secara menyeluruh. Melalui
portal Mylnvois, pemilik perniagaan juga boleh menjejak

pendapatan dan perbelanjaan dengan mudah.

Platform Percuma untuk Memulakan Langkah Digital

Bagi menyokong PMKS dan perusahaan mikro dalam peralihan
ini, HASIL menyediakan dua platform e-Invois percuma dan mesra
pengguna Yyang membolehkan perniagaan memulakan

pendigitalan tanpa kos tinggi atau sistem kompleks:

1. Portal Mylnvois: Boleh diakses melalui pelayar web serta
aplikasi mudah alih untuk peranti Apple (i0OS 16.0 ke atas),
Android (Android 13 ke atas) dan Huawei (EMUI 8.0 ke atas).

2. Sistem Mylnvois e-POS: Dibangunkan khas untuk
perniagaan kecil, sistem ini ditawarkan secara percuma oleh
HASIL bagi meningkatkan kecekapan operasi dan memastikan
pematuhan terhadap keperluan e-Invois. la dilengkapi fungsi
pengurusan jualan, perakaunan, inventori dan laporan
kewangan. Penjual boleh mengeluarkan e-Invois secara terus
semasa transaksi, atau pembeli boleh memohon e-invois

selepas transaksi selesai.

Kedua-dua platform ini membuktikan komitmen HASIL dalam
menyokong PMKS melangkah ke arah pendigitalan tanpa

menanggung kos yang tinggi.



Langkah Bersedia untuk Peralihan e-Invois

Bagi memastikan peralihan yang lancar, HASIL menyarankan
agar perniagaan untuk mengambil langkah persediaan berikut:

1. Fahami panduan: Teliti syarat dan garis panduan e-Invois bagi
mengelak sebarang isu pematuhan.

2. Penyediaan sistem: Pastikan sistem perniagaan anda mampu
menyokong penggunaan e-Invois.

3. Latih kakitangan: Berikan latihan sewajarnya agar pasukan
dapat mengurus e-Invois dengan berkesan.

4. lIkuti perkembangan: Sentiasa peka terhadap kemas kini terkini

berkaitan sistem Mylnvois dan e-Invois.

Digitalisasi: Kunci Ketahanan dan Pertumbuhan PMKS

Transformasi digital terus mengubah cara perniagaan beroperasi
dan menjadi kunci kepada daya tahan serta pematuhan jangka
panjang. Bagi PMKS, e-Invois bukan sekadar keperluan cukai, ia
adalah titik mula kepada pengurusan moden dan strategi

pertumbuhan masa depan.

Dengan sistem yang lebih telus, data yang lebih tepat dan
kecekapan yang meningkat, peralihan kepada e-Invois membuka
ruang kepada peluang baharu dan penyesuaian terhadap
sebarang perubahan peraturan di masa hadapan.

HASIL menggalakkan semua PMKS untuk memanfaatkan
platform percuma yang disediakan dan menjadikan e-Invois

sebahagian daripada pelan transformasi digital mereka.

Untuk maklumat lanjut dan panduan penggunaan, layari:

https://www.hasil.gov.my/e-invois/

